
        
            
                
            
        

    
	Ф. ЭНГЕЛЬС

	МИЧ ХҮН БОЛОХОД ХӨДӨЛМӨРИЙН ГҮЙЦЭТГЭСЭН РОЛЬ
 

	“Улсын хэвлэлийн газар” Улаанбаатар хотноо 1971 онд эрхлэн хэвлүүлсэн “К. Маркс, Ф. Энгельс : Гурван боть түүвэр зохиол (3-р боть)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МИЧ ХҮН БОЛОХОД ХӨДӨЛМӨРИЙН ГҮЙЦЭТГЭСЭН РОЛЬ1

	Хөдөлмөр бол аливаа баялгийн эх булаг гэж улс төрийн эдийн засагчид өгүүлдэг. Баялаг болж хувирдаг материалыг хөдөлмөрт нийлүүлдэг байгалийн зэрэгцээгээр энэ хөдөлмөр нь үнэхээр тийм эх булаг юм. Гэвч хөдөлмөр бол үүнээс ч илүү, хязгааргүй их зүйл юм. Хөдөлмөр бол хүн төрөлхтний нийт амьдралын нэн тэргүүний үндсэн нөхцөл мөн бөгөөд үүнд хөдөлмөр хүнийг өөрийг нь бий болгосон гэж бид мэдээжийн утгаар хэлбэл зохих чухам тийм их хэмжээний зүйл юм.

	Олон зуун мянган жилийн өмнө, дэлхийн хөгжлийн гуравдагч үе гэж геологичдын нэрлэдэг үеийн чухам хэдийд гэдэг нь бас л нарийн тодорхойгүй, тааварлал энэ үеийн эцсээр нэг газар, халуун бүсэд барагцаалбал одоо Энэтхэгийн далайн ёроол болсон асар уудам газар ер бишийн их хөгжсөн нэг үүлдрийн хүн дүрст мичнүүд оршин амьдарч байжээ. Дарвин2 манай эдгээр өндөр өвгийг барагцаагаар тодорхойлон бичжээ. Тэдний бие нь нилэнхүйдээ үстэй, эрүүндээ сахалтай, чихний дэлбэ нь шовх, модонд сүрэг сүргээрээ оршин амьдарч байжээ3.

	Юуны урьд авирч асахад гар нь хөлөөсөө өөр үүрэг гүйцэтгэх шаардлагатай болсон амьдралын нөхцөлийн эрхээр эдгээр мич газраар явахдаа гараар тулах заншлаа орхиж эхлэн улам улмаар босоо явж даджээ гэж бодож болно. Үүгээр мич хүн болох шилжилтийн шийдвэрлэгч алхам хийгджээ.

	Одоо байгаа хүн дүрст мич мөн бүгд босоо зогсож, зөвхөн хоёр хөлөөрөө явж чадах боловч тун аргагүйдсэн үед л ингэдэг ба маш болхи байдаг. Тэдний ерийн явах нь босоовтор байдалтай ба гараараа дэмжилцэж байдаг. Тэдний олонх нь гараа сул атгаж, дунд шивнүүрээрээ газар тулж, хөлөө хавчин урд хоёр харьдан дундуураа биеэ чихэж таяг тулсан доголон хүн шиг явдаг. Ер нь одоо ч гэсэн дөрвөн хөлөөрөө явахаасаа хоёр хөлөөрөө явах хүртэлх шилжилтийн бүх шат мичинд байгааг бид үзэж болно. Гэхдээ ямар ч мич хоёр хөлөөр явах нь тун ховор бөгөөд аргагүй тохиолдолд л тийнхүү явдаг байна.

	Манай үслэг өндөр өвгөдийн босоо явах нь эхлээд ёс байж, улмаар зайлшгүй болсон бол энэ нь тэр үед гар улам бүр өөр төрлийн ажиллагаа хийх хэрэгтэй болж байсных гэж бодож болно. Мичний хөл, гар хоёрын хооронд ажиллагааны мэдээж хуваарь байсаар байна. Тэд авирч асахдаа гарыг хөлөөс өөрөөр хэрэглэдэг болохыг нэгэнт дурдсан билээ. Зарим сүүн тэжээлтэй дорд шатны хөгжилтэй амьтад идэх зүйлээ урд сарвуугаараа барьдгийн нэг адил мичний гар гол төлөв идэх зүйлийг цуглуулах барих үүрэгтэй байдаг. Зарим мич гараараа модон дээр үүр барьдаг, тэр ч байтугай шампаанз мэт зарим нь цаг агаарын тохьгүй байдлаас хамгаалах халх нөмрийг мөчир хооронд гараараа барьдаг. Тэд дайснаас хамгаалах гэж гараараа мод шийдэм барьж авах буюу дайснаа чулуу, жимс зэргээр шиддэг. Тэжээмэл мичнүүд хүнийг дуурайн гараараа жирийн нэлээд үйлдэл ч хийдэг. Гэтэл хамгийн дээд шатны хөгжилтэй хүн дүрст мичний ч гар, олон зуун мянган жил хөдөлмөрийн үрээр боловсорч ирсэн хүний гар хоёр өөр хоорондоо хэчнээн их ялгаатай нь чухам үүнээс харагдаж байна. Хүн мич хоёрын хоёулынх нь яс, булчингийн тоо, ерөнхий байрлал нь адил боловч балар эртний зэрлэг хүний гар ч атугай ямарваа мичний хийж үл чадах олон зуун ажиллагааг хийх чадалтай юм. Ганц ч мич гараараа хамгийн бүдүүлэг чулуун хутга ч үйлдэж хийсэн удаа хэзээ ч байхгүй.

	Иймд манай өндөр өвгүүд мичнээс хүн болох үеийнхээ олон мянган жилийн турш гараа аажим аажмаар зохицуулан сургасан тэр ажиллагаанууд нь анхандаа гагцхүү маш жирийн байдалтай байж болох байв. Хамгийн дорд шатны зэрлэгүүд, тэр ч байтугай зэрлэгүүдийн дотроос бие махбод нь хувьсахын хамт бүр ч илүү араатан байдалд буцан орж байна уу гэж бодож болмоор хэсэг нь ч гэсэн хүн болох шилжилтийн үеийн амьтдаас хавьгүй илүү байжээ. Хүн анх гараараа хутга хийх болохыг хүртэл урт удаан хугацааг туулах ёстой байсан бололтой бөгөөд түүнтэй харьцуулахад бидний мэдэх түүхийн үе бол өчүүхэн бага хугацаа юм. Гэвч шийдвэрлэх ахиц гарч, гар чөлөөтэй болж, улам шинэ шинэ зүйлд дадаад, тийнхүү олж авсан асар их уян хатан чанар нь үе улиран үлдсээр, үеэс үед улам нэмэгдэж иржээ.

	Ингэхлээр гар бол хөдөлмөрийн эрхтэн мөнөөр барахгүй, мөн түүнчлэн хөдөлмөрийн бүтээгдэхүүн юм. Зөвхөн хөдөлмөрийн үрээр, шинэ шинэ ажиллагаанд улам зохицсоны үрээр, булчин шөрмөс, тэрчлэн нэлээд удаан хугацаанд яс нь ийнхүү улам улмаар боловсорч ирсэн онцлог хөгжил нь үе залгамжлагдан улирч ирсний үрээр, үеэс үе дамжин боловсорсон сайжралтыг улам илүү нарийн шинэ ажиллагаанд хэрэглэж ирсний үрээр гагцхүү энэ бүхний үрээр хүний гар нь ид шидийг олсон мэтээр Рафаэлийн4 уран зураг, Торвальдсений уран баримал, Паганиний ая хөгжмийг бүтээж чадах тийм дээд шатанд хүртлээ хөгжжээ.

	Гэвч гар бол өөрөө дангаараа биеэ даасан ямар нэг зүйл биш. Гар бол хамгийн нарийн бүхэл бүтэн бие махбодын зөвхөн нэг эрхтэн юм. Гарт тус болсон бүхэн нь гарын үйлчилж байдаг биед бас тус болж ийнхүү нэг зэрэг хоёр талаар тус болжээ.

	Юуны өмнө энэ нь өсөлтийн харьцааны хууль гэж Дарвины нэрлэсэн хуулийн хүч юм. Энэ хуулийн ёсоор амьд биеийн зарим хэсгийн мэдээж хэлбэрүүд нөгөө хэсгүүдийнхээ тодорхой хэлбэрүүдтэй ямар ч холбоогүй мэт байвч тэдгээртэй ямагт холбоотой байдаг. Бас тэрчлэн эсийн цөмгүй цусны улаан бөөмтэй бөгөөд дагзны яс нь аман хүзүүтэйгээ хоёр довгоор үе болж холбогдсон амьтан бүхэн үрээ сүүгээр тэжээх сүүний булчирхайнуудтай байдаг. Бас сүүн тэжээлтэй амьтдын салаа туурай нь хивэхэд зохицсон нарийн байгуулалт бүхий ходоодтойгоо ёс шиг холбоотой байдаг. Бид хэдийгээр уг холбоог тайлбарлаж чадахгүй боловч биеийн зарим хэсгийн хэлбэр нь хувирахад бусад хэлбэр нь хувирдаг байна. Цэв цэнхэр нүдтэй дун цагаан муур ямагт буюу бараг ямагт дүлий байдаг. Хүний гар аажмаар боловсорч үүний зэрэгцээгээр хөл нь боловсорч босоо явахад тохиромжтой болж ирсэн нь өсөлтийн харьцааны хуулийн ёсоор бие махбодын бусад хэсэгт бас эргэж нөлөөлсөн нь эргэлзээгүй юм. Харин ийм маягийн нөлөөл тун бага судлагдсан тул бид энд түүнийг зөвхөн ерөнхий төлөвөөр нь тэмдэглэж болох юм.

	Гарын хөгжил бусад бие махбодоо нотолж болохуйцаар эргэж шууд нөлөөлсөн нь үлэмж чухал юм. Мич маягийн өндөр манай өвгүүд нийгмийн амьтан байсныг нэгэнт дурдсан бөгөөд амьтдын дотроос хамгийн их нийгмийн амьтан болох хүнийг нийгмийн бус урьдах өндөр өвгөөс нь гарсан гэж болохгүй нь илт хэрэг. Гар хөгжихийн хамт, хөдөлмөрийн хамт байгалийг ноёрхож эхэлсэн явдал урагш давшсан шинэ алхам бүрдээ хүний мэдлэгийн хүрээг тэлэн өргөтгөж байжээ. Хүн байгалийн юмст урьд нь мэдэгдээгүй шинэ шинэ чанарыг байнга нээсээр байжээ. Нөгөө талаар учир нь хөдөлмөрийн ачаар бие биеэ харилцан дэмжих, хамтарч ажиллах нь улам үлэмж болж ингэж хамтарч ажиллахын ашиг тусыг нийгмийн гишүүн бүр улам тодорхой ухамсарлах болсон учраас хөдөлмөрийн хөгжил нь нийгмийн гишүүдийг улам их нягтруулахад зайлшгүй тус дөхөм болжээ. Товчоор хэлбэл хүн төлөвийг олж байгаа хүмүүс бие биедээ ямар нэг юм хэлэх хэрэгцээтэй болжээ. Хэрэгцээ ч эрхтнээ бий болгов. Тэгээд мичний хөгжөөгүй болхи төвөн нь хэрэглээний эрхээр нэг аялгуунаас өөр аялгуунд шилжин хөгжсөөр аажим боловч хэлбэрэлтгүй өөрчлөгдөн боловсорч, амны хөндийн эрхтнүүд нь ч аажимдаа харилцан ялгаатай авиаг дараа дараагаар нь таслан дуудаж сурчээ.

	Хөдөлмөрийн процессоос, хөдөлмөртэй хамт хэл үүссэн гэдэг энэ тайлбар бол ганц зөв тайлбар болох нь адгуусан амьтадтай харьцуулан үзэхэд нотлогдож байна. Адгуусан амьтад, тэр ч байтугай тэдгээрийн дотроос хамгийн хөгжсөн нь ч бие биедээ мэдэгдэх тэр бага сага юмаа авиа ялгах яриагүйгээр л мэдэгдэж болох юм. Ердийн байдалд байхдаа хүний яриаг ойлгохгүй буюу ярьж чадахгүйдээ аягүйрхэх адгуусан амьтан нэг ч байхгүй. Харин хүний тэжээж сургасан амьтдын тухайд гэвэл энэ нь огт өөр юм. Нохой, адуу бол хүнтэй харьцаж дассаны ачаар чих нь авиа ялгах ярианд тун сонор болж, өөрсдийнхөө төсөөллийн хүрээн дотор аливаа үг хэлийг хялбархан ойлгож сурдаг. Үүнээс гадна тэр амьтад хүнд дотно дасах, баярлах зэрэг урьд нь тэдгээрт огт байгаагүй мэдрэхүйн чадвартай болсон байдаг. Ийм амьтдыг удаан хугацаагаар агуулан дагуулж байсан хүн бүхэн энэ амьтад ярих чадалгүйгээ одоо дутагдал гэж мэдэх тохиолдол цөөнгүй байдгийг үгүй гэж мэтгэж хараахан чадахгүй биз ээ. Тэдгээрийн дууны эрхтэн тодорхой нэг чиглэлээр тун нарийн дадаад, тэдгээрийн энэ гунигт байдлыг одоо нэгэнт яаж ч засаж болохгүй болсон нь харамсалтай юм. Гэвч зохих эрхтэнтэй нэг нь энэ чадваргүй байдлаа мэдээжийн хэмжээгээр арилгаж болох юм. Шувууны амны эрхтэн хүнийхээс үндсээрээ ялгаатай нь мэдээж хэрэг. Гэтэл үг хэлж сурдаг адгуусан амьтан нь ганцхан шувуу бөгөөд хамгийн эвгүй дуутай тоть шувуу бусад бүх адгуусан амьтнаас дээр ярьдаг байна. Тоть хэлж байгаа юмаа ойлгодоггүй үгүйсгэхгүй биз ээ. Тоть ярих, хүнтэй харилцах дуртайдаа л хэлдэг л бүх үгээ бүхэл бүтэн цагаар үргэлжлүүлэн зогсоо зайгүй давтан өгүүлдэг нь мэдээж хэрэг. Гэвч тоть хэлж байгаа юмаа өөрийн төсөөллийн хүрээний дотор ойлгож ч сурна. Тотийг хараалын үгэнд юу хэлж байгааг нь төсөөлөх болтол сургаад (халуун орноос буцаж яваа усан цэргүүдийн гол зугааны нэг нь юм), дараа нь дооглоод үзвэл, тэр тоть хараалынхаа үгийг Берлин хотын ногоо худалдагч авгай шиг зөв хэрэглэн чадаж байгааг Та мэдэж болно. Амтлаг зүйлийг аргадан гуйж байхдаа мөн яг л ийм байдаг.

	Эхлээд хөдөлмөр, дараа нь түүний хамт авиа ялгах яриа мичний тархи аажмаар хүний тархи болж хувирахад нөлөөлсөн хамгийн гол хоёр түлхэц болсон бөгөөд хүний тархи мичнийхтэй хэчнээн төстэй ч гэсэн, хэмжээ, боловсорсноороо түүнээс хол давуу юм. Тархины цаашдын хөгжлийн зэрэгцээгээр түүний хамгийн ойрын хэрэглүүр болох мэдрэхүйн эрхтнүүд нь цаашид хөгжжээ. Үг ярианы аажим хөгжлийг дагаж сонсох эрхтэн заавал зохих ёсоор боловсрон сайжирдгийн нэг адил уураг тархины хөгжлийг дагаж бүх мэдрэхүй нийтээрээ боловсрон сайжирчээ. Бүргэд хүнээс илүү хол харж чаддаг боловч бүргэдийн нүдийг бодвол хүний нүд юмны байдлыг ажиглан мэдэхдээ илүү их нарийн юм. Нохой юмны үнэрийг хүнээс нэлээд илүү нарийн үнэртэх боловч янз бүрийн юмны тодорхой шинж тэмдэг болж хүнд мэдэгдэж байгаа үнэрийн зууны нэг хувийг ч нохой ялгаж мэддэггүй юм. Мичинд хамгийн бүдүүлэг, үүсвэрийн төдий байдаг хүрэлцэн мэдрэхүй нь зөвхөн хүний гарын хөгжлийн хамт хөдөлмөрийн ачаар боловсорч бий болжээ.

	Уураг тархи ба түүний харьяа мэдрэхүйн хөгжил, улам бүр саруул болж байгаа ухамсар, улмаар хийсвэрлүүлэн бодох, дүгнэн бодох чадварын хөгжил нь хөдөлмөр, хэлний хөгжил хоёрт эргэж нөлөөлөн тэр хоёрын цаашаа хөгжихөд нь улам шинэ шинэ түлхэц өгчээ. Цаашдын энэ хөгжил нь мичнээс хүн бүрмөсөн тасарч салснаар огт дуусаагүй, харин үүний дараа ч үргэлжилсээр байжээ. Энэ хөгжил нь янз бүрийн улс түмэнд, янз бүрийн эрин үед үе шат чиглэлээрээ харилцан ялгаатай байсан ба тэр ч байтугай заримдаа орон нутгийн болон түр зуурын ухрах хөдөлгөөний улмаас тасрахад ч хүрч байсан боловч сэтгэлгээтэй хүн цогцлон гарч ирэхийн хамт нийгэм гэдэг бас нэг шинэ зүйл нэмж үүссэний ачаар нэг талаар хүчирхэг шинэ түлхэц авч, нөгөө талаар нэлээд тодорхой чиглэлтэй болоод, ер нь бүхэлдээ хүчирхэг алхмаар урагш давшсаар байжээ.

	Мод дамжин асаж явсан мичин сүргээс хүний нийгэм үүсэх хүртэл олон зуун мянган жил өнгөрсөн нь магад бөгөөд энэ нь дэлхийн түүхэнд бол хүний амьдралын нэг секундээс илүүгүй5 чанартай юм. Гэлээ ч яван явсаар хүний нийгэм бий болжээ. Бас мичний сүргээс хүний нийгэм ялгагдах онцгой шинж нь юунд байгааг бид олж мэдэж байна? Хөдөлмөрт байна. Мичин сүрэг өөрийн оршиж байгаа районд байгаа хоолыг дуустал цөлмөж идээд сэтгэл нь ханадаг бөгөөд тэр районы хэмжээ нь газар орны нөхцөлөөр буюу хөрш зэргэлдээ орших сүргүүдийн эсэргүүцлийн байдлаар тодорхойлогддог байжээ. Мичин сүрэг нэг газраас нөгөө газар нүүж, хоол тэжээлээр баялаг шинэ нутаг олохоор хөрш зэргэлдээх сүрэгтэйгээ тэмцэлдэхээс биш, харин хоол тэжээл олсон газраасаа байгалийн бэлхэн өгснөөс илүү юм юу ч олж авч чаддаггүй бөгөөд газрын хөрсийг ялгадсаараа ухамсаргүй бордохоос юү ч бүтээдэггүй байна. Хоол тэжээл олж болох бүх газар эзэгнэгдэж дуусмагц мичин сүрэг өсөхийн нөхцөлгүй болж, тэдний тоо сайндаа л нэг хэмжээндээ байх болжээ. Гэтэл аливаа адгуусан амьтан хоолны зүйлийг хамгийн ихээр сүйтгэн бардаг бөгөөд тэгэхдээ тэдгээрийг зүй ёсоор урган арвижих үүсвэрийнх нь үед устгах явдал олонтоо байдаг. Чоно бол ирэх жил өөрт нь идэх янзага гаргаж өгөх бор гөрөөсийг өчүүхэн ч үл хайрлана, харин анчин бол тийм биш ээ. Грек оронд ямаа нь зулзаган бут сөөгийг ургаж гүйцэхээс нь өмнө зулгаан идсээр тус орны бүх уулыг нүцгэн болгожээ. Адгуусан амьтад ингэж «сүйтгэлтэйгээр аж төрөх» нь тэдгээрийг ердийнх нь хоолноос өөр шинэ төрлийн хоол идэхэд аргагүй хүргэж, ингэснээр тэдгээрийн цус нь химийн өөр бүрэлдэхүүнтэй болж бие махбодын бүх байгуулалт нь аажмаар өөр болж нэгэнт үүрд тогтсон дүрсүүд мөхдөг тул тэдгээрийн ингэж аж төрөх нь амьтны дүрс аажим хувьсах процесст чухал рольтой юм. Ингэж сүйтгэлтэйгээр аж төрдөг явдал нь манай өндөр өвгүүдийг хүн болж хувирахад хүчтэй нөлөөлсөн нь эргэлзээгүй юм. Ингэж сүйтгэлтэйгээр аж төрөх нь ухаарах авхаалж, зохицох чанараараа бусдаасаа хол давуу үүлдрийн мичийг улам улам олон тооны шинэ ургамлыг хоолондоо хэрэглэх болгож, харин эдгээр ургамлын дотроос идэж болох зүйл нь улам олон болж товчоор хэлбэл идэш нь улам олон янз болж, үүний улмаас бие махбодод нь улам олон янзын бодис шингэн, эдгээр мичийн хүн болж хувирах химийн нөхцөл бий болжээ. Гэвч энэ бүхэн нь уг үгийн жинхэнэ утгаар хөдөлмөр бас л хараахан биш юм. Багаж зэвсэг хийх явдлаар хөдөлмөр эхэлжээ. Түүхийн өмнөх үеийн хүмүүсээс бидэнд өв болон үлдэж олдсон зүйлс ба түүхийн хамгийн эртний үеийн ард түмнүүдийн болон орчин үеийн хамгийн бүдүүлэг зэрлэгүүдийн амьдралын байдлаас үзэхэд, бидний хамгийн эртний гэж байгаа багаж зэвсэг нь юу байгаа вэ? Энэ нь ан агнах, загас барих багаж зэвсэг байсан бөгөөд энэ нь түүнийхээ хамт зэр зэвсэг болж байжээ. Харин ан агнах, загас барих болсон нь дан ганц ургамлаар идэш хийж байхаа больж, үүний хамт махыг идшинд хэрэглэх болсон хэрэг бөгөөд энэ нь хүн болж хувирахад нэг шинэ чухал алхам болжээ. Махан хоол бол бие махбодын бодисын солилцоонд нэн чухал хэрэгтэй бодисыг бараг бэлхнээр нь агуулж байдаг байна. Энэ нь хоол боловсруулах ажиллагааг, бас үүний зэрэгцээгээр бие махбодод болдог бусад вегетатив (өөрөөр хэлбэл ургамлын амьдралын үзэгдлүүдэд тохирох) процессыг хурдатгаж, ингэснээр амьтны жинхэнэ амьдрал идэвхтэй тодрох ихээхэн хугацаа, бодис, эрчим хүч нэмэгдэх болжээ. Төрх төлөвөө олсон хүн ургамлын аймгаас холдох тутмаа адгуусан амьтнаас улам бүр давуу болсоор байжээ. Зэрлэг муур, нохойг махан хоолны зэрэгцээгээр ургамлын зүйл идүүлж сургасан явдал тэдгээрийг хүний үнэнч зарц болгоход нөлөөлсний адилаар ургамлын зүйлийн зэрэгцээгээр махан хоолонд дассан явдал төрх төлөвөө олсон хүний бяр тэнхээ нь нэмэгдэж, улам бүр биеэ даахад нь онц их түлхэц болжээ. Махан хоол уураг тархинд үлэмж их нөлөөлж, махан хоолноос тархи өөрийн тэжээл ба хөгжилд зайлшгүй чухал бодисыг урьдынхаас асар их илүү хэмжээгээр авах болсноор тархи үеэс үед улам гүйцэд, улам хурдан боловсрох бололцоотой болжээ. Цагаан хоол зооглодог ноёдын зөвшөөрөлтэй хэлэхэд, махан хоолгүйгээр хүн, хүн болж чадахгүй бөгөөд хэрэв махан хоол хэрэглэдэг, бидний мэдэх бүх ард түмэн зарим нэг үед бүр хүн хүнээ идэж ч байсан бол (берлинчүүдийн өндөр өвөг велетабчууд буюу вильцүүд бүр 10 дугаар зууны үед эцэг эхээ иддэг байжээ) энэ нь одоо бидэнд нэгэнт огт хэрэггүй болжээ.

	Max идэх болсон явдал нь гал хэрэглэх, адгуусан амьтан тэжээх ийм шийдвэрлэгч ач холбогдол бүхий хоёр шинэ амжилтад хүргэжээ. Гал хэрэглэх болсноор шүүрхий хоол идэх болсон тул хоол боловсруулах ажиллагаа бүр ч богиносож адгуусан тэжээсний улмаас ан агнахын зэрэгцээгээр махан хоол тогтмол авч байх шинэ эх булагтай болж махан хоолны нөөц баялаг болсноос гадна бүтэц, шимээрээ махнаас дутуугүй чанартай хоолны зүйл болох сүү, цагаан идээ бий болжээ. Ийнхүү энэ хоёр амжилт нь хүн даруй чөлөөлөгдөх шинэ хэрэгсэл болжээ. Хүний болон нийгмийн хөгжилд хэчнээн ч чухал байлаа гэсэн бид эдгээр хөндлөнгийн үр дагаврыг энд дэлгэрэнгүй авч үзэхгүй бөгөөд тэгвэл бид уг асуудлаас дэндүү их хөндийрнө.

	Хүн, идэж болох бүхнийг идэж сурсан шигээ бас цаг уурын аливаа байдалд амьдарч сурчээ. Хүн, амьдран суухад тохиромжтой газар бүхэнд тарж нутагласан бөгөөд хүн бол биеэ дааж ингэж чадах цорын ганц амьтан юм. Аливаа цаг уурт зохицсон тэжээвэр адгуус, бэрд - хорхой шавж зэрэг бусад бүх амьтан үүнийг биеэ дааж өөрөө сураагүй, харин гагцхүү хүнийг дагаж сурсан байна. Хүн нэг жигд халуун уур амьсгалтай анхны эх нутгаасаа өвөл, зун болдог нэлээд хүйтэн оронд шилжин суусан нь хүйтэн, нойтноос хамгаалах орон сууц, дээл хувцас хэрэглэх шинэ хэрэгцээ бий болгож, улмаар хүнийг адгуусан амьтнаас улам бүр ялгаруулагч хөдөлмөрийн шинэ салбарууд ба үүний хамт ажиллагааны шинэ шинэ хэлбэр бий болжээ.

	Гар, өгүүлэх эрхтэн, уураг тархины хамтын ажиллагааны үрээр хүмүүс тус бүрээр зогсохгүй, мөн нийт нийгэмдээ улам бүр нарийн ажиллагаа хийх, улам бүр их зүйлийг зорих, түүндээ хүрэх чадварыг олжээ. Хөдөлмөр өөрөө үеэс үед улам олон янз, улам боловсронгуй, улам олон талтай болжээ. Ан агнах, мал маллах, ажил дээр тариалан эрхлэх, дараа нь ээрэх, нэхэх, металл боловсруулах, ваар урлал хийх, усан замаар явах ажил нэмэгдсэн байна. Худалдаа, гар урлалын зэрэгцээгээр урлаг, шинжлэх ухаан бий болж, аймгуудаас үндэстэн, улс үүсэн хөгжжээ. Эрх зүй, улс төрийн бодлого хөгжиж, үүний хамт хүний толгойд хүний ахуйн зохиомол тусгал болох шашин үүсжээ. Юуны урьд хүний толгойн бүтээгдэхүүн болсон бас хүний нийгмийг ноёрхож байгаа мэт санагдах энэ бүх зүйлсийн дэргэд ажил үйлдэгч гарын багахан бүтээл нь хоёрдугаар зэрэгт орж, түүгээр ч барахгүй ажлыг төлөвлөгч толгой нь нийгмийн хөгжлийн бүр эртний шатны үед (жишээ нь бүр жирийн өрх гэрийн үед) өөрийн төлөвлөсөн ажлыг өөрийн гараар биш, харин бусдын гараар бүтээлгэх бололцоотой болсон байна. Хурдан түргэн соёлжин хөгжсөний бүх гавьяаг толгойн ач, уураг тархины хөгжил ба үйл ажиллагааны үр гэх болжээ. Хүмүүс өөрсдийн ажиллагааг (тархинд тусаж ухамсарлагддаг) өөрсдийн хэрэгцээнээс үндэслэн тайлбарлахын оронд сэтгэхүйгээсээ үндэслэн тайлбарлаж заншсан бөгөөд ялангуяа эртний нийгмийн мөхсөн цагаас эхлэн хүмүүсийн оюун ухааныг эзэмшсэн ертөнцийг үзэх идеалист үзэл яваандаа ийм замаар үүссэн юм. Энэ үзэл одоо ч ухаантныг их хэмжээгээр эзэмшсэний улмаас Дарвины сургаалтны доторх хамгийн материалист үзэлтэй байгалийг шинжлэгчид ч энд дурдсан үзэл суртлын нөлөөнд автагдсан учраас хүний гаралд хөдөлмөрийн гүйцэтгэсэн ролийг олж харахгүй байгаагийнхаа улмаас хүн хэрхэн үүссэн тухай тодорхой ойлгоцтой болж бас л чадахгүй байна.

	Дээр цухас дурдсан ёсоор адгуусан амьтад өөрсдийн ажиллагаагаар гадаад байдлыг хэдийгээр хүнийх шиг хэмжээгээр биш боловч бас өөрчилдөг бөгөөд орчиндоо тэдгээрийн хийж байгаа өөрчлөлт нь тэдгээрт өөрсдөд нь эргэж нөлөөлөн, бас тэдгээрт тодорхой өөрчлөлт оруулдгийг бид үзсэн билээ. Ерөөс байгальд тусгайдаа гүйцэлдэж байдаг зүйл огт байхгүй. Үзэгдэл бүхэн өөр бусдадаа нөлөөлж өөр бусад нь түүнд нөлөөлдөг бөгөөд манай байгалийн шинжлэгчдээс бүр хамгийн жирийн юмыг ч олж харахад саад болдог зүйлийн ихэнх нь энэ бүх талын хөдөлгөөн, харилцан нөлөөллийг умартдаг байгаа юм. Грект ой мод сэргэн ургахад ямаа хэрхэн саад болсныг бид үзсэн. Ариун Елений арал дээр анх ирсэн далайчдын авчирсан ямаа, гахай тэр арлын бүх хуучин ургамлыг бараг юу ч үлдэхгүй болтол нь идэж сүйтгээд, ингэснээрээ хожим ирсэн далайчид ба шилжин суугчдын авчирсан өөр бусад ургамал дэлгэрэх суурийг бэлтгэсэн байна. Гэвч адгуусан амьтад орчин тойрныхоо байгальд урт удаан нөлөөлөвч тэдгээрийн талаас урьдчилан бодож санасан юм огт байдаггүй бөгөөд энэ нөлөөлөл нь уг амьтдын хувьд ямар нэг тохиолдлын явдал байдаг. Гэтэл хүмүүс амьтнаас хэчнээн холдон ялгарах тусам тэднээс байгальд үзүүлэх нөлөөлөл нь урьдаас товлосон тодорхой зорилгыг биелүүлэхэд чиглэсэн, урьдаар бодож, төлөвлөсөн ажиллагааны шинж чанарыг улам бүр олж байжээ. Адгуусан амьтад юу хийж байгаагаа мэдэхгүйгээр ямар нэг нутгийн ургамлыг устгадаг байна. Гэтэл хүн хөрсийг цэвэрлэн тариа тарих, мод ургуулах буюу усан үзмийн мод үржүүлэхийн тул ургамлыг устгаж, ингэхдээ энэ нь анх тарьснаасаа хэд дахин давуу ургац өгнө гэдгийг мэдэж байдаг. Хүн ашигтай ургамал, адгуусан амьтдыг нэг орноос нөгөө оронд авчирч дэлхий ертөнцийн бүхэл хэсгийн ургамал, амьтдыг ингэж өөрчлөн хувиргаж байдаг. Түүгээр ч зогсохгүй, ургамлыг ургуулах, амьтдыг өсгөх янз бүрийн зохиомол аргыг хэрэглэснээр тэдгээр нь хүний гараар өөрчлөгдөн танигдашгүй болтлоо хувирч байдаг. Манай үр тарианы үүсэн гарсан тэр зэрлэг ургамлууд нь одоо хүртэл олдоогүй байна. Өөр хоорондоо ч тийм их ялгаатай манай ноход буюу өдий төдий олон үүлдрийн манай адуунууд ямар зэрлэг амьтдаас гаралтай болох нь бас л маргаантай байна.

	Ер нь адгуусан амьтад урьдаас бодож товлосон зүйл хийх чадваргүй гэж үгүйсгэхийг бид бодоогүй нь аяндаа илэрхий хэрэг. Харин ч протоплазм, амьд уураг байгаа ба хариу үйлдэл хийж байгаа, өөрөөр хэлбэл гаднын алив нэг цочоолд тохируулан хамгийн жирийн ч гэсэн хөдлөлийг хийж байгаа юм бүхэнд төлөвлөсөн маягийн ажиллагаа үүсвэрийн байдлаар нэгэнт байж байна. Ийм хариу үйлдэл мэдрэлийн эс байтугай ерөөсөө огт эсгүй юманд ч байна. Хорхой шавж иддэг ургамлууд тэжээлээ барьж авдаг арга нь хэдийгээр ямар ч ухамсаргүй боловч бас зохих хэмжээгээр төлөвлөгөөтэй явагддаг байна. Адгуусан амьтдын ухамсартай, төлөвлөгөөтэй ажиллах авьяас нь мэдрэлийн системийн хөгжилтэй тохирон хөгжиж, сүүн тэжээлтэй амьтдад нэлээд дээд шатанд хүрчээ. Англид нохойгоор үнэг агнаж байгаа үед үнэг мөрдөн хөөгчөөсөө нуугдахдаа нутаг орны байдлыг онц сайн мэддэгээ хэрхэн сайн оновчтой ашигладаг, мөр гаралгүй тасалддаг нутгийн бүх тохиромжтой байдлыг хэрхэн сайн мэдэж, ашиглаж чаддагийг ямагт ажиглаж болно. Хүнтэй харьцаж ойр хавь байдгийнхаа улмаас нэлээд их хөгжсөн манай гэрийн тэжээмэл амьтад хүүхдийн гаргадагтай адил хэмжээний ов мэх гаргадгийг өдөр тутам ажиглаж болно. Учир юун гэвэл, эхийн хэвэл дэх хүний үрийн хөгжлийн түүх нь хорхойноос эхлээд манай өндөр өвөг адгуусан амьтдын олон сая жилийн турш явж ирсэн бие махбодын хөгжлийн түүхийг зөвхөн хураангуйгаар давтдагтай яг адилаар хүүхдийн оюун санааны хөгжил нь мөнхүү тэр өвгүүдийн буюу наад зах нь л нэлээд хожмын үеийн өндөр өвгүүдийнхээ ухааны хөгжлийг гагцхүү үлэмж илүү хураангуйгаар давтаж байдаг. Гэхдээ бүх адгуусан амьтдын бүх төлөвлөгөөт ажиллагаа нь тэдгээрийн хүсэл зоригийн ул мөрийг байгальд үлдээж чадсангүй. Үүнийг гагцхүү хүн л хийж чаджээ.

	Товчлон хэлэхэд, адгуусан амьтад гадаад байгалийг зөвхөн ашигладаг ба өөрийн байж байгаагийн хувиар л түүнд өөрчлөлт хийдэг юм. Харин хүн бол хийж байгаа өөрчлөлтөөрөө байгалийг өөрийн зорилгод үйлчлүүлж, түүнийг ноёрхдог юм. Энэ бол бусад амьтнаас хүний ялгагдах эцсийн гол ялгаа бөгөөд хүн ингэж ялгагдах болсон нь бас л хөдөлмөрийн ач мөн6.

	Гэвч бид байгалийг ялсан ялалтдаа хэтэрхий их шохоорхохыг байя. Ийм ялалт бүрд байгаль биднээс өшөөгөө авдаг юм. Эдгээр ялалт бүр нь үнэндээ эхний ээлжид бидний товлож бодсон үр дүнг өгдөг, хоёр дахь, гурав дахь ээлждээ санаанд ороогүй огт өөр үр дүнд хүрч, анхны үр дүнгүүдийн ач холбогдлыг устгах нь тун олонтоо байдаг. Месопотам, Грек, Бага ази болон бусад нутагт тариалангийн газартай болох гэж ойг устгаж байсан хүмүүс ингэснээрээ чийг хураан хадгалах төвүүдийг ой модны хамтаар устгаж, эдгээр орны одоогийн цөлийн эхийг тавьж байна гэдгээ зүүдлээ ч үгүй юм. Альпийн италичууд уулын арын шилмүүст ойг хичээнгүйлэн хамгаалсаар атлаа уулын энгэрийн модыг огтолж байхдаа, үүгээр өөрийн нутгийн өндөр уулын мал аж ахуйн үндсийг тасалж байгаагаа угтаж мэдээгүй бөгөөд бас тэд ингэж огтолсноороо уулынхаа горхинуудыг жилийн ихэнхэд нь ширгэдэг болгож, бороо орох үесээр эдгээр горхи нь тал газар луу урьдахаас илүү хүчтэй буун үер болдог болгож байгаагаа бүр ч мэдсэнгүй. Европт төмс дэлгэрүүлэгчид төмсний гурилархаг үндэсний хамтаар булаг өвчин дэлгэрүүлж байгаагаа мэдэхгүй байжээ. Ингэхлээр байлдан дагуулагчид харь улсын ард түмнийг захирдаг шигээр бид байгалийг захирч байгаа юм ер биш, бид байгалиас гадна оршигч ямар нэг этгээд шигээр байгалийг захирч байгаа юм ер биш харин бид өөрийн мах цогц, цус, уураг тархиараа байгальд хамаарагдаж түүний дотор оршин байгаа бөгөөд бусад бүх амьтнаас ялгаатай нь гэвэл бид байгалийн хуулийг танин мэдэж, түүнийг зөв хэрэглэж чаддагаараа байгалийг ноёрхож байна гэдгийг баримтууд алхам бүрд бидэнд сануулж байна.

	Бид ч үнэн хэрэг дээрээ байгалийн хуулийг өдрөөс өдөрт улам зөв ойлгож, байгалийн зүй ёсны явцад биднээс идэвхтэй нөлөөлж байгаагийн нэлээд ойрын болон нэлээд алсын үр дүнг танин мэдэж сурсаар байна. Ялангуяа манай энэ зууны үед олсон байгалийн шинжлэлийн асар их амжилтуудаас хойш бид үйлдвэрлэлийн талаар наад тал нь манай хамгийн жирийн ажиллагаанаас гарах зүй ёсны нэлээд алсын үр дүнг бас улам бүр харгалзан үзэх, ингэснээрээ тэдгээрийг улам бүр ноёрхох чадвартай болсоор байна. Ийм чадварыг улам бүр олох тусам хүн байгальтай салшгүй нэгдмэл байгаагаа төчнөөн их мэдрээд зогсохгүй, бүр ухамсарлах бөгөөд санаа матери хоёрыг, хүн байгаль хоёрыг, сүнс бие хоёрыг хоорондоо эсрэг тэсрэг мэтээр ойлгодог ойлгоц, сонгодог эртний үеийн уналтаас эхлэн Европт дэлгэрч, христосын шашны үед дээд хөгжилдөө хүрсэн утгагүй, бас зүй зохисгүй энэ ойлгоц байх боломж улам үгүй болно.

	Үйлдвэрлэлд чиглэсэн бидний ажиллагааны нэлээд алсын зүй ёсны үр дүнг бид зохих хэмжээгээрээ харгалзан үзэж чаддаг болтлоо олон мянган жил болсон бол эдгээр ажиллагааны нийгмийн нэлээд алсын үр дүнгийн талаар энэ шинжлэх ухааныг эзэмшихэд бүр ч асар их бэрхшээлтэй байв. Бид төмсний тухай, түүнийг даган дэлгэрсэн булаг өвчний тухай дурдсан. Гэвч ажилчин хүн амын хоол нь зөвхөн төмс болсноос өдий төдий орны өргөн олон ардын аж амьдралын байдалд тохиолдсон хор уршигтай зэрэгцүүлэхэд булаг өвчин ямаршуу байх вэ? 1847 онд төмс өвчилж гэмтсэнээс болж Ирландад тохиолдсон тэр өлсгөлөнтэй, дан ганц буюу бараг дан ганц төмсөөр хооллогч нэг сая Ирландчуудыг булшилж, хоёр саяыг нь гадаад далайн тэртээ дүрвэн нүүхэд хүргэсэн тэр өлсгөлөнтэй зэрэгцүүлэхэд булаг өвчин юухан байх вэ дээ! Арабчууд спирт нэрж сурахдаа, ингэснээр тэр үед нээгдээгүй байсан Америк тивийн уг нутгийнхныг хядах нэг гол зэвсэг бий болгож байна гэж тэдний ухаанд ч орсонгүй. Бас дараа нь Колумб7 энэ Америк тивийг нээхдээ, ингэснээрээ, Европт аль эрт устсан боолчлох ёсыг сэргээж, негрүүдийг худалдахын үндсийг тавилаа гэдгээ мэдээгүй байна. XVII, XVIII зууны үед уурын машин бүтээхээр ажиллаж байсан хүмүүс дэлхий дахины нийгмийн харилцааг бусад юм бүхнээс хавьгүй илүүгээр хувьсгалжуулах зэвсэг, ялангуяа Европт цөөнхийн гарт баялгийг бөөгнөрүүлэн асар олонхыг пролетаричлах замаар, эхлээд хөрөнгөтөнд нийгэм, улс төрийн ноёрхлыг хүртээгээд, дараа нь хөрөнгөтөн пролетари хоёрын хоорондын ангийн тэмцлийг үүсгэн хөрөнгөтнүүдийг түлхэн унагаж, ангийн бүх эсрэг тэсрэг байдлыг устгаснаар л сая төгсөх тэмцлийг үүсгэн гаргагч зэвсгийг бий болгож байна гэдгээ огтхон ч мэдсэнгүй. Гэвч энэ талаар бид урт удаан хугацаанд гол төлөв хатуу ширүүн туршлагын замаар түүхийн баримт хэрэглэгдэхүүнийг өөр хооронд нь харьцуулан үзэх, задлан шинжлэх замаар манай үйлдвэрлэлийн ажиллагааны нийгмийн нэлээд алсын, дам ташрамын үр дүнг ухамсарлаж аажмаар сурцгааж, тэгснээрээ бид бас эдгээр үр дүнг өөрсдөө ноёрхох, тохируулах бололцоотой болж байна.

	Гэвч ингэж зохицуулахад энгийн нэг танин мэдэхээс илүү их зүйл шаардагдах юм. Ингэхэд одоо болтол оршиж байгаа манай үйлдвэрлэлийн аргад, түүний хамт манай одоогийн нийгмийн бүх байгуулалд бүрэн эргэлт гаргах явдал шаардагдаж байна.

	Одоо хүртэл оршиж байсан бүх үйлдвэрлэлийн арга нь хөдөлмөрийн хамгийн ойрын, хамгийн шууд үр ашигтай дүнд хүрэх л шаардлагатай байв. Гагцхүү хожим гарч ирээд, аажим давталт, хуримтлалын үрээр нөлөөлөх цаашдын хор холбогдлыг огтхон ч бодолцож байсангүй. Газрыг өмчлөх анхны нийтийн өмч бол нэг талаар ерөөс хүмүүсийн мэдлэгийг тэдний хамгийн ойр байгаа зүйлээр хязгаарлаж байсан тийм хөгжлийн хэр хэмжээнд тохирч байсан бөгөөд нөгөө талаар энэ бүдүүлэг аж ахуйгаас гарч болох урагшгүй үр уршгийг сулруулах боломжийг олгохуйц зохих хэмжээний илүү бэлэн сул газартай байх шаардлагатай байжээ. Энэ илүү сул газар барагдахад хамтын өмч уналтад оржээ. Үүнээс хойш гарч ирсэн үйлдвэрлэлийн нэлээд дээд бүх хэлбэр нь хүн амыг янз бүрийн анги болгон хувааж, тэгснээрээ ноёрхогч, дарлагдагч ангиудын хоорондын эсрэг тэсрэг байдлыг бий болгожээ. Ингээд үйлдвэрлэл нь дарлагдагсдын арчаагүй амьдралыг дөнгөн данган дэмжих зорилгоор хязгаарлагдаж байгаагүй болохоор ноёрхогч ангийн эрх ашиг нь үйлдвэрлэлийн хөдөлгөгч хүчин зүйл болж байв. Одоо баруун Европт ноёрхож байгаа үйлдвэрлэлийн капиталист аргад энэ байдал хамгийн бүрэн дүүрэн илэрсэн байна. Үйлдвэрлэл ба арилжааг ноёрхогч бусад капиталистууд өөрийн ажиллагаанаас зөвхөн хамгийн шууд гарах ашигтай үр ашгийн төлөө л санаа тавьж болох юм. Үүгээр үл барам, нэгэнт үйлдвэрлэсэн буюу арилжаанд гаргасан таваарын ашгийн тухай ярьж байгаа болохоор энэ үр ашиг ч бүр хоёрдугаар зэрэгт тавигдаж, харин худалдаа хийж ашиг олох нь ганцхан хөдөлгөгч хүч болж байна.

	 

	* * *

	 

	Хөрөнгөтний нийгмийн шинжлэх ухаан, сонгодог улс төр эдийн засгийн ухаан нь голдуу үйлдвэрлэл арилжаанд чиглэсэн, хүмүүсийн ажиллагааны шууд олж болох нийгмийн үр дүнг л авч үзэж байдаг юм. Энэ нь уг шинжлэх ухаан онолынх нь илэрхийлэл болж байгаа тэр нийгмийн байгуулалд бүрэн тохирч байгаа юм. Тус тус капиталистууд шууд ашгийг олохын төлөө үйлдвэрлэл, арилжааг эрхэлдэг учир юуны урьд хамгийн ойрын шууд гарах үр дүнг анхаарч чадах юм. Аль нэг фабрикийн эзэн буюу худалдаачин бэлтгэсэн буюу худалдаж авсан таваараа ердийн ашигтайгаар худалдаж байвал түүндээ бүрнээ тааламжтай байх бөгөөд харин нэгэнт худалдсан таваар ба түүнийг худалдан авсан хүн цаашдаа юу болохыг огтхон ч сонирхдоггүй. Эдгээр ажиллагааны ердийн үр дүнгийн талаар ч уг байдал яг ийм байна. Куба дэх уулын хэцийн модыг шатааж түймрийн үнснээс авсан бордоогоороо маш их орлоготой кофейн модны нэг үеийг хүрэлцэхүйцээр бордож байсан Испанийн плантаторуудад үүнээс хойш хамгаалалтгүй болсон хөрсний дээд давхрааг дараа нь халуун орны аадар борооны ус угааж зөвхөн нүцгэн хад болгосон нь ч ямар хамаа байх вэ! Үйлдвэрлэлийн одоогийн аргын үед хүний ажиллагааны байгалийн ч, нийгмийн ч үр дүнгийн хувьд гол төлөв ганцхан нэн тэргүүний, хамгийн илэрхий үр дүнг л бодож байна. Харин энэ үр дүнг олж авахад чиглэсэн ажиллагааны нэлээд алсын үр дагавар нь огт өөр болж, ихэнхдээ түүний огт эсрэг болдгийг эрэлт, нийлүүлэлтийн хоорондын зохицол нь өөрийн эсрэг туйл болон хувирдгийг үүнийг аж үйлдвэрийн арван жил бүрийн мөчлөг явц харуулж байгаа ба «сүйрлийн8» үеийн ийм хувиралтын бага зэрэг эхлэлтийг туулж өнгөрсөн Герман орон ч үнэмшсэн ийм хувирлыг; хувийн хөдөлмөрт тулгуурласан хувийн өмч цаашдынхаа хөгжилд хөдөлмөрчдийг зайлшгүйн эрхээр өмчгүй болгож, харин үл хөдөлмөрлөгчдийн гарт бүх хөрөнгө улам улам их бөөгнөсөөр байгааг гайхацгааж байгаа бөгөөд бас...9

	 

	Ф. Энгельс 1876 онд бичжээ

	Анх «Die Neue Zeit» 2, № 44, 1895—1896 он. гэдэг сэтгүүлд хэвлэгджээ.

	 

	К. Маркс, Ф. Энгельсийн зохиол, 

	2 дахь удаагийн хэвлэл, 20 дугаар ботийн, 486—499 дэх талын эхээр хэвлэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1971 оны хэвлэлийн Хэвлэн нийтлэлийн мэдээлэл 

	К. Маркс, Ф. Энгельс : гурван боть түүвэр зохиол : 3-р боть

	 

	Улсын хэвлэлийн газар

	 

	Улаанбаатар 

	 

	1971

	 

	Карл Марксын мэндэлсний 150 жилийн ойд зориулан МАХН-ын төв хорооны дэргэдэх намын түүхийн институтээс хэвлүүлэв.

	 

	К. МАРКС, Ф. ЭНГЕЛЬС

	Монгол хэлнээ орчуулж, редакторласан: Б. Бирваа, Ц. Даагаа, Д. Дашдорж, А. Дэсээжалбуу, Д. Жамсран

	 

	Техник редактор Соёлын гавьяат зүтгэлтэн Ц. Содов

	Хянагч Ө. Шаравдоо

	 

	Өрөлтөд 1970 оны 9-р сарын 7-нд

	Хэвлэлтэд 1971 оны 7-р сарын 15-нд

	 

	Цаасны хэмжээ 60x90. 1/16. 

	X. х. 43 

	 

	Хэвлэсэн тоо 10000 

	 

	X. г. №232/70 

	За №

	 

	Улсын Хэвлэлийн Газар. 

	 

	Сүхбаатарын нэрэмжит Хэвлэлийн комбинат

	Улаанбаатар, Их сургуулийн гудамж, 1.

	
Заметки

		[←1]
	 Энэ өгүүллийг анх «Боолчлолын үндсэн гурван хэлбэр» гэдэг нэлээд өргөн зохиолд удиртгал болгохоор боджээ. Гэвч бодсон санаа биелээгүй учраас эцэст нь Энгельс өөрийнхөө бичсэн удиртгал хэсгийг «Мич хүн болоход хөдөлмөрийн гүйцэтгэсэн роль» гэж гарчиглажээ. Энгельс энэ өгүүлэлдээ хүний бие хэлбэр, хүний нийгэм тогтоход хөдөлмөр, багаж хэрэгслийн үйлдвэрлэл шийдвэрлэх роль гүйцэтгэснийг тодруулан, урт удаан түүхт процессын үр дүнд сармагчин маягийн өндөр өвгөөсөө чанарын ялгаатай хүн гэдэг амьтан түүнээс хэрхэн хөгжиж ирснийг харуулжээ. Энэ өгүүллийг 1876 оны 6 дугаар сард бичсэн бололтой байна




	[←2]
	 Дарвин, (Darwin), Чарльз Роберт (1809—1882) — английн байгалийн агуу их шинжээч» шинжлэх ухааны үндэстэй хувьсах биологийн үндсийг тавигч




	[←3]
	 1871 онд Лондонд хэвлэгдсэн «The Descent of Man and Selection in Relation to Sex», («Хүний гарал үүсэл ба эр эмийн харилцааны шалгарал») гэдэг Ч. Дарвины номыг үз




	[←4]
	 Рафаэль Санти (Raffaello Santi), (1483—1520) — италийн их уран зураач




	[←5]
	 Энэ талаар тэргүүн зэргийн нэр хүндтэй Сэр Уильям Томсан (Томсон (Thomson), Уильям, 1892 оноос барон Кельвин (1824— 1907) — английн том физикч, термодинамик, электротехник, математикийн физикийн салбарт ажиллаж байв; 1852 онд «ертөнц илчний талаар мөхнө» гэдэг идеалист таамаглалыг гаргажээ), дэлхий дээр ургамал, амьтан амьдарч болохуйцаар дэлхий хөрснөөс хойш зуун сая жаалхан гаруй жил өнгөрсөн бололтой гэж тооцоолон бодож гаргажээ




	[←6]
	 Уг эхийн хажуугийн зайд: «ёс суртахуунжил» гэж тэмдэглэжээ. Ред.




	[←7]
	 Колумб (Colombo), Христофор (1451 —1506) — Америкийг нээсэн гарамгай далайн жуулчин




	[←8]
	 1873 онд болсон дэлхий дахины эдийн засгийн хямралыг хэлж байна. 1873 оны 5-р сард Германд уг хямрал «тун их сүйрлээр» эхлээд, 70-аад оны эцэс хүртэл сунжирсан удаан хямралын эх болжээ




	[←9]
	 Бичмэл эх нь энд тасалджээ. Ред.

